
Врз основа на член 52 став 1 алинеа 3 од Законот за високото образование (Службен весник бр. 35/2008) и член 30 став 1 алинеа 19 од Статутот на Првиот приватен универзитет – ФОН, Сенатот на Универзитетот на седницата одржана на 16.01.2010 година, го донесе следниот:
   П Р А В И Л Н И К
ЗА ОРГАНИЗИРАЊЕ МАГИСТЕРСКИ СТУДИИ НА ФОН УНИВЕРЗИТЕТОТ

ОПШТИ ОДРЕДБИ
Член 1
Со овој Правилник се уредуваат условите, начинот на организирање и изведување магистерски студии, како и стекнувањето на научните степени врз основа на тие студии, согласно Законот за високото образование и Статутот на Првиот приватен универзитет - ФОН.
 Член 2
ФОН Универзитетот е акредитиран и изведува магистерски студии во една или повеќе сродни научни и стручни дисциплини, на факултетите во негов состав.
  Член 3
Магистерските студии се изведуваат според Европскиот кредит-трансфер систем (ЕКТС).  

Обемот и структурата на ЕКТС се определени со соодветните студиски програми.
 Член 4
Магистерските студии се остваруваат преку предавања, менторски систем, консултации, изработка на семинарски трудови, спроведување испити и други облици, форми и техники на изведување наставна, односно научна работа и со изработка и одбрана на магистерски труд.
  Член 5
При изведувањето на магистерските студии соодветно се применуваат одредбите од Статутот на ФОН Универзитетот кои се однесуваат на: донесувањето, утврдувањето односно давањето согласност на студиските и предметните програми, како и на оценувањето, преминот од едни на други студии, правата и должностите на студентите, стекнувањето и одземањето на диплома за научниот степен магистер.
ЗАПИШУВАЊЕ, ИЗВЕДУВАЊЕ НА СТУДИИ

И СТЕКНУВАЊЕ НА НАУЧНИ СТЕПЕНИ
Член 6
На магистерски студии може да се запише лице кое има завршено соодветни (компатибилни) специјалистички студии со остварени 240 ЕКТС кредити или има завршено соодветен прв циклус на студии со остварени 240 ЕКТС кредити и кое ги исполнува другите услови, предвидени во Законот за високото образование и Статутот на ФОН Универзитетот. 
На магистерски студии може да се запише и лице кое има стекнато VII/1 степен од завршени додипломски студии пред воведување на ЕКТС системот на студирање и кое ги исполнува другите услови, предвидени во Законот за високото образование и Статутот на ФОН Универзитетот. 
   Член 7

Право да се запишат на магистерски студии имаат и странски државјани, под услови и на начин утврдени со Законот за високото образование, Статутот на ФОН Универзитетот и со овој Правилник.

Член 8
Уписот на магистерски студии за кандидатите кои имаат завршено несоодветни специјалистичи студии, односно имаат завршен прв циклус со 240 ЕКТС кредити на несоодветни студии, се регулира со посебна одлука на Наставно – научниот совет на соодветниот факултет на кој кандидатот аплицира за упис. 
Против одлуката на Наставно-научниот совет со која се констатира дека кандидатот не ги исполнува условите за запишување на магистерски студии, кандидатот има право на пригивор до Ректорската управа.
Одлуката на Ректорската управа е конечна.

ЗАВРШНО ОЦЕНУВАЊЕ
Член 9

На студентите на магистерски студии континуирано им се врши проверка на знаењата.

Студентите имаат право да полагаат завршен испит по соодветниот предмет, по спроведувањето на наставата по тој предмет.

Покрај оценката, завршното оценување се изразува и со соодветен број на кредити.
Член 10
Пријавувањето на испитите се врши преку Студентската служба, со посебна пријава, согласно актите на ФОН Универзитетот.
Член 11
Студентите имаат право секој испит да го полагаат три пати.
Доколку студентот не го положи испитот и по трет пат, испитот ќе го полага пред комисија.
Комисијата од претходниот став на овој член е составена од три члена, а ја формира Наставно-научниот совет на соодветниот факултет.
Член 12
Завршното оценување го врши предметниот наставник.

При завршното оценување како основа се земаат резултатите од сите видови на континуираната проверка на знаењето.
Завршното оценување се изразува со оценка од 5 (пет) до 10 (десет). Оценката 5 (пет) означува незадоволителен успех, со која студентот не го 
положува испитот.
ПРИЈАВУВАЊЕ, ПОДГОТВУВАЊЕ

И ОДБРАНА НА МАГИСТЕРСКИ ТРУД
Член 13
Магистерскиот труд е резултат на самостојна работа на студентот, со кој се систематизираат постојните научни знаења и се придонесува за нивниот понатамошен развој.
Член 14

Студентот може  да го пријави магистерскиот труд со запишувањето на десетиот семестар.
Со одлука на Наставно-научниот совет на секој факултет во состав на Универзитетот се определуваат научните области во кои кандидатите можат да пријават магистерски труд.

Насловот на темата за магистерскиот труд кандидатот го утврдува во консултација со предметниот наставник кој е кандидат за ментор. 
Во изборот на темите и менторите потребно е да постои рамномерна застапеност на наставниците од соодветната област, за што е одговорен деканот на соодветниот факултет.
Член 15
Пријавата за изработување на магистерски труд се поднесува до Наставно - научниот совет на соодветниот факултет, преку Студентската служба.
Пријавата содржи: наслов на темата; образложение за научната, уметничката, односно стручната оправданост на темата; план за работа и преглед на користената литература. Кон пријавата кандидатот приложува идејна скица на магистерскиот  труд. 
Во прилог на пријавата се доставува и уплатницата за извршената  уплата  за пријавување и одбрана на трудот. Висината на надоместокот за пријавување и одбрана на магистерскиот труд е утврден со одлука на Управниот одбор на Универзитетот.
Пријавата  ја  потпишува  кандидатот  и  истата  се  доставува  до  Студентската служба на соодветниот факултет. Студентската служба доставува извештај до Наставно – научните совети на факултетите за поднесените пријави за одбрана на магистерски труд.
    Член 16

По прием на извештајот од Студентската служба, Наставно – научниот совет на факултетот го потврдува насловот на темата и донесува одлука за определување на ментор.

      Член 17

Студентот има право, преку Наставно – научниот совет на факултетот, да побара промена на насловот на темата или негово прилагодување на магистерскиот труд, како и промена на менторот. 

Барањето за промена на насловот студентот треба да го поднесе во писмена форма, со соодветно образложение.


За барањето одлучува Наставно - научниот совет на соодветниот факултет. 
Против решението со кое е одлучено по барањето, студентот има право да поднесе приговор до Ректорската управа на Универзитетот.  

       Член 18
Студентот е должен, најдоцна, во рок од две години од завршување на наставата по соодветната студиска програма, да ги заврши сите обврски по однос на полагање испити и да го подготви и одбрани магистерскиот труд.
         Член 19

По изработка на магистерскиот труд, преку Студентската служба, студентот доставува пет примероци од подготвениот труд во пишувана верзија и еден примерок во електронска верзија до Наставно-научниот совет на соодветниот факултет.

По прием на магистерскиот труд, Наставно-научниот совет формира комисија за оценка и одбрана на магистерскиот труд.
Комисијата за оценка и одбрана на магистерскиот труд се формира најдоцна во рок од 30 дена од денот на доставувањето на трудот.
Комисијата  за  оценка  и одбрана е  составена од три члена. 

Двајца од членовите на Комисијата се наставници од  областа  од   која  е 
магистерскиот труд, додека третиот член е од сродна област.


Претседател на Комисијата е менторот.

Комисијата за оценка и одбрана на магистерскиот труд е должна најдоцна во рок од 60 дена да го прегледа трудот и на кандидатот, писмено, да му ги посочи евентуалните забелешки.
      Член 20

Комисијата за оценка и одбрана на магистерскиот труд подготвува извештај за трудот.
Комисијата го доставува извештајот од претходниот став на овој член до Наставно - научниот совет на соодветниот факултет.
По усвојување, извештајот со магистерскиот труд, се доставува во Библиотеката на ФОН Универзитетот.

Денот на одбраната на трудот Комисијата го определува најдоцна во рок од 15 дена од усвојување на извештајот.
       Член 21

Одбраната на магистерскиот труд е јавна.

Терминот на одбраната се објавува на интернет страницата на ФОН Универзитетот и на огласната табла на соодветниот факултет, најмалку 7 дена пред денот на одбраната. 
Објавување на терминот на одбрана го врши овластениот референт од Студентската служба на Универзитетот.
Член 22

Оценувањето на одбраната на магистерскиот труд се врши со две описни оценки: „ Го одбрани магистерскиот труд“ и „Не го одбрани магистерскиот труд“.

Комисијата за одбрана на магистерскиот труд издава уверение за одбранет магистерски труд.
Член 23

Студентите кои со успех завршиле магистерски студии и одбраниле магистерски труд се стекнуваат со научен степен магистер на науки од соодветната област со стекнати 300 ЕКТС кредити.
Дипломите за стекнат научен степен магистер се издаваат во форма и содржина утврдени од Министерството за образование и наука.
Промоцијата на магистрите на науки ја врши ректорот на ФОН Универзитетот.
  Член 24

Комисијата за оценка и одбрана на магистерскиот труд има право на надомест во висина утврдена со одлука на Управниот одбор на Универзитетот.

Член 25

Овој правилник стапува на сила со денот на донесувањето.
Скопје, 16.01.2010








Р Е К Т О Р






   проф. д-р Александар Николовски

